Antur yr Actau


Duw yn dda wrth bawb (nid jyst Iddewon)!
Actau pennod 11, adnod 1-18
Achos bod y digwyddiadau yn Jopa a Cesarea (Actau 10) mor bwysig yn hanes yr Eglwys gynnar, mae awdur llyfr yr Actau yn dweud y stori eto ar ddechrau pennod 11 wrth i Pedr esbonio wrth yr apostolion eraill a’r credinwyr yn Jerwsalem beth yn union ddigwyddodd. Dydy hyn ddim yn syndod wrth i ni feddwl pwy oedd awdur llyfr yr Actau – Dr Luc, yr unig un o awduron y Testament Newydd oedd ddim yn Iddew mae’n debyg.  Fo hefyd ysgrifennodd Efengyl Luc – cliciwch ar Efengyl Luc a darllen yr adran ‘Pwy? Pryd? Pam?’ er mwyn cael mwy o wybodaeth am y dyn arbennig hwn.  Dyma ychydig o frawddegau o’r erthygl

Mae o (Luc) am ddangos mai ffeithiau gwir sydd y tu cefn i’r ffydd Gristnogol, nid dychymyg. Felly mae o’n rhoi sylfaen hanesyddol gadarn i ffydd ei ddarllenwyr. Ond mae Luc hefyd yn ddiwinydd sy’n cyflwyno Iesu fel yr un sy’n achub (Luc 19:10), nid Iddewon yn unig, ond pobl o bob cenedl. Mae’n rhoi sylw arbennig i bobl dlawd, merched, ‘pechaduriaid’, plant, Samariaid, a’r rhai sy’n cael eu gwrthod. Mae o’n dangos fod Duw yn trugarhau wrth bawb, a bod Iesu wedi dod i gynnig achubiaeth Duw i bawb sy’n barod i’w dderbyn i’w bywyd. 

Ydy, mae Luc am ddweud y stori eto, achos mae i’r stori bwysigrwydd mawr yn ei fywyd personol.  Mae o, dyn o genedl arall, wedi troi cefn ar ei bechod a chael bywyd trwy gredu yn Iesu Grist!  I Luc, newidiodd profiadau Pedr yn Jopa a Cesarea nid yn unig fywyd a gwaith yr Eglwys Gristnogol, ond hefyd ei fywyd o. Aeth y credinwyr cynnar allan i rannu’r newydd da am Iesu gyda phobl o bob iaith ac o bob cenedl, ac wrth iddyn nhw wneud hynny, cafodd Luc y cyfle i adnabod Iesu fel Gwaredwr.  Does dim rhyfedd ei fod am ddweud yr hanes eto.  Mae o fel petai yn dweud “Diolch byth bod hyn wedi digwydd, neu fuaswn i ddim yr hyn ydw i heddiw!”.
Felly, rydw i am ddweud yr un neges eto – daeth Iesu Grist i’r byd i roi cyfle newydd i bawb!  Nid jyst rhai pobl arbennig - pobl dda/ pobl capel/ hen bobl/ pobl ifanc – ond pawb sy’n barod i wrando arno, a’i drystio, a’i dderbyn i’w bywyd.  Mae rhai pobl yn gwrthod gwrando ar neges Iesu ac yn dweud “Dydy hynny ddim ar fy nghyfer i”  neu “Dydw i ddim y teip i gredu yn y stwff yna!”  Neges Luc ydy – does yna ddim teip.  Mae Duw yn gwahodd pawb ato.
Ond y cwestiwn  mawr ydy – Wyt ti wedi derbyn ei wahoddiad?

